
MENGENAL DIRI SENDIRI.








Banjak orang pande dan berpengaroeh atawa hartawan besar, soedah djadi terdjoengkel lantaran tida kenal sampe di wates mana ia haroes berdiam, tida bisa merasa poeas. Dan orang jang begitoe, maski mempoenjai kakajaan besar, tida berbeda dengen saorang miskin, kerna biarpoen si miskin bergoelet tjoemah boeat dapet sabatok beras sedeng si hartawan poeter otak boeat bisa tambah kakaja'an soépaja djadi itoeng millioen, tetapi doea-doea poenja toedjoean ada saroepa sadja, jaitoe ingin dapet apa-apa jang iaorang tida poenja. Sabaliknja, maskipoen ia ada saorang miskin, tapi djikaloe bisa merasa poeas, hingga hidoepnja tentrem, tida penasaran, sirik atawa djeloes pada laen orang, ialah soedah boleh dianggep hartawan. (Ajat 3).


Kakaloetannja penghidoepan manoesia, teroetama dalem pertjoba'an aken mentjari kamadjoean batin, kabanjakan dari lantaran tida mempoenjai maksoed atawa toedjoean jang tentoe, pikirannja gampang bersangsi dan sabentar-bentar berobah. Sri Krishna ada bilang, dari djoeroesan mana sadja orang bertindak, djikaloe dengen penoeh kasoedjoetan, nistjaja aken berhatsil. Satoe kalih orang soedah ambil poetoesan tentoe ka mana hendak menoedjoe, ia nanti bisa dapet kamadjoean pesat, kerna semingkin djaoe ia bertindak, pengalaman dan pengartiannja poen aken bertambah, hingga itoe rintangan-rintangan jang kaliatannja begitoe heibat dan bikin laen-laen orang djadi poetoes harepan, ia nanti bisa lintasin dengen gampang sadja. Memang peladjaran batin ada soesah, tapi sabagian besar dari itoe kasoesahan ada dari lantaran kabanjakan orang poenja toedjoean masih serba limboeng. Dan ini

